
sþ. 420. Tillaga til þingsályktunar [157. mál]
um milliþinganefnd skattamálum.

Flm.: Jón Skaftason, Ingvar Gíslason, Ólafur Jóhannesson, Sigurvin Einarsson,
Helgi Bergs.

Alþingi ályktar að kjósa fimm manna milliþinganefnd í skattamálum, sem
semji frumvarp að heildarskattalöggjöf. Við samningu þessa frumvarps verði m. a.
höfð þessi meginsjónarmið:
a. Að tekju- og eignarskattur og útsvör verði sameinuð og lögð á i einu lagi og
renni Í sameiginlegan sjóð ríkisins og sveitarfélaganna.

b. Að settar verði reglur um skiptingu tekjuskatts og eignarskatts þessa á milli
ríkissjóðs annars vegar og sveitarfélaganna hins vegar; enn fremur reglur um
skiptingu á hluta sveitarfélaganna.

e. Að opinber gjöld fari aldrei fram yfir sanngjarnt hámark af hreinum tekj-
um gjaldenda.

d. Að veltuútsvar verði fellt niður.
e. Að skattstigi verði lögboðinn.
f. Að skattálagning og skatteftirlit verði falið skattstjórum eftir því sem við verð-
ur komið, og ríkisskattanefnd breytt í stjórnarvaldadómstól i skattamálum.

g. Að þyngd verði viðurlög við skattsvikum.
h. Að innheimta skatta verði færð á eina hönd.
i. Að skattar verði innheimtir með tímabilsgreiðslum.

Greinargerð.

Skattamál ríkisins og sveitarfélaganna eru yfirgrípsmikil og vandmeðfarin. Sá
háttur hefur tíðkazt hér á landi, að beinir skattar til ríkisins, t. d. tekju- og eignar-
skattur, eru á lagðir af skattstjórum og skattanefndum og innheimtir af bæjarfóget-
um og sýslumönnum. Útsvörin, sem eru aðaltekjustofn sveitarfélaganna, eru á lögð
af niðurjöfnunarnefndum og hreppsnefndum, en innheimt á skrifstofum hinna
ýmsu sveitarfélaga. Þessi skipting beinu skattanna og hið tvöfalda álagningar- og
innheimtukerfi, sem henni fylgir, er óeðlilegt, þungt í vöfum, dýrt í framkvæmd
og bindur vinnuafl að óþörfu, sem mikil þörf er fyrir í framleiðsluatvinnuvegun-
um. Víða erlendis er búið að afnema þetta tvöfalda álagningar- og innheimtukerfi,
og þykir hin nýja skipan og sameining skattanna hafa ótvíræða kosti umfram eldra
skipulagið.

Það sjónarmið í skattamálum, að gjaldendur greiði sömu skatta af sömu tekjum
og eignum án tillits til búsetu, er lýðræðislegast, sanngjarnast og veldur minnstum
deilum. Sú skipan, sem hér hefur verið á þessum málum, þverbrýtur þessa megin-
reglu, þegnunum er stórlega mismunað eftir því, hvar þeir eiga búsetu.

Hið nýja stjórnarfrumvarp um bráðabirgðabreyting á útsvarslögunum. sem nú
liggur fyrir Alþingi, gerir ráð fyrir því, að mismunurinn haldist áfram. Útsvars-
stigarnir þrír, sem þar á að lögbjóða, eru samdir með hliðsjón af reynslu undan-
farinna ára um tekjuþörf hvers sveitarfélags, og til voru kvaddir ýmsir sérfræðingar
í þeim efnum, svo sem bæjarstjórar og oddvitar. Útsvarsstigarnirgefa því upplýsing-
ar um ástandið í þessu efni.

Samkvæmt stjórnarfrumvarpinu er til þess ætl azt, að einstaklingur, búsettur i
Reykjavík, gjaldi ekkert útsvar af hreinum tekjum upp að 25000 kr. Sé hann hins
vegar búsettur i öðru bæjarfélagi, verður hann að greiða af sömu tekjum 2145 kr., og
búi hann í hreppsfélagi, greiðir hann 2625 kr. af þessum tekjum. Einstaklingur með
allt að 15000 kr. hreinar tekjur, sem býr í öðru bæjarfélagi en Reykjavík, er útsvars-
frjáls, búi hann hins vegar i sveitahreppi, eru útsvarsfrjálsar tekjur hans innan við
3000 kr. hreinar tekjur.



Af 50000 kr. hreinum tekjum er einstaklingi ætlað að gjalda i tekjuútsvar :
Búsettur í Reykjavík. .. .. .. .. . . .. .. .. .. .. .. .. .. . .. 6090 kr.
Búsettur í öðru bæjarfélagi 820U-
Búsettur í hreposfélagi 6680-

Sé litið á atvinnureksturinn í þessu tilliti, tekur ekki betra við, og skulu þessi
dæmi tilfærð úr stjórnarfrumvarpinu um útsvör:

Fyrirtæki: Aðsetursstaður : Veltuútsvar 0/0
Nýlenduverzlun Reykjavík 0.5%

Utan Reykjavíkur allt að 2 %
Kjöt- og fiskverzlun Reykjavík 0.6%

Utan Reykjavíkur allt að 2 %
Iðnaður Reykjavík 1 %

Utan Reykjavíkur allt að 2 %
Lyfjaverzlun Reykjavík 1.1%

Utan Reykjavíkur allt að 3 %
Fiskiðnaður Reykjavík 0.6%

Utan Reykjavíkur allt að 2 %

Dæmi þessi nægja til að sýna óréttlæti þessara mála. Þessi skipan hlýtur að
stuðla að því, að atvinnureksturinn og einstaklingarnir hópist til Reykjavíkur, en
önnur bæjar- og hreppsfélög búi áfram við þröngan kost. Ekki væri það neinum
til góðs.

Eins og að framan getur, gerir frumvarpið um bráðabirgðabreyting á lögum
um útsvör ráð fyrir lægri tekjuútsvarsstiga á algengustu tekjur einstaklinga og
lægri veltuprósentu i Reykjavík en í öðrum sveitarfélögum. Þrátt fyrir það fær
Reykjavík miklu hærra meðalútsvar á íbúa en nokkurt annað sveitarfélag í landinu.
Lætur nærri, að helmingur heildarútsvara á öllu landinu falli í hennar hlut, enda
þótt íbúafjöldinn þar sé aðeins um % hlutar af íbúatölu landsins. Hér um veldur
aðallega sú staðreynd, að flest stærstu viðskiptafyrirtæki landsins, heildsöluverzl-
anir og einkasölur ríkisins o. fl. aðilar, sem verzla við landsmenn alla, gjalda há
útsvör, sem renna óskipt í bæjarsjóð Reykjavíkur. Þannig munu Afengisverzlun
ríkisins og Tóbakseinkasalan hafa á s. l. ári goldið 11.1 millj. kr. i útsvar þangað.

Við núverandi skipulag þessara mála gefst þannig einstaka sveitarfélögum að-
staða til þess að skattleggja stórlega íbúa annarra sveitarfélaga og þá aðallega í
gegnum veltuútsvörin. Þetta gildir ekki aðeins um Reykjavík, heldur einnig um
fleiri bæjarfélög og hreppsfélög, þar sem eru stórar viðskiptastöðvar fyrir nálæg
héruð.

Um réttláta skiptingu tekju- og eignarskatts þessa milli ríkissjóðs og sveitar-
félaganna er ekkert hægt að fullyrða að sinni. Þar kemur svo margt til greina, og
yrði það verkefni væntanlegrar milliþinganefndar að gera tillögur um hana. Hins
vegar telja flutningsmenn þingsályktunartillögu þessarar eðlilegt, að hluta sveitar-
félaganna af skatti þessum yrði skipt þeirra í milli eftir sömu reglum og hluta
sveitarfélaganna af söluskatti er nú skipt.

Þá þykir sjálfsagt, að í lög verði tekin ákvæði, er tryggi, að aldrei verði hægt
að krefja gjaldanda um hærri opinber gjöld hverju sinni en hreinum tekjum nemi,
eins og nú er hægt að gera, enda verði skattaeftirlit skerpt frá því, sem nú er, og
viðurlög við skattsvikum þyngd.

Veltuútsvörin, eins og þau eru hér tíðkuð, munu vera íslenzkt fyrirbæri, sem
enga hliðstæðu á erlendis. Rökstuðningurinn fyrir þeim er sá hjá mörgum, að þau
séu nauðsynleg nauðvörn sveitarfélaganna gegn undan drætti tekna í atvinnurekstr-
inum. Sé slíkt rétt, þá hljóta veltuútsvörin að verka sem viðbótarskattur á alla þá
mörgu aðila í atvinnurekstri, sem telja rétt og heiðarlega fram. Auk þess má benda á,
að skattyfirvöld hafa heimild til að áætla tekjur og eignir hjá þeim gjaldendum, sem
skila tortryggilegum framtölum.

Sjálfsagt er að lögbjóða skattstiga og lögfesta sérstakar lækkunarástæður, svo
að ljóst liggi fyrir almenningi, hvernig skattar hans séu ákveðnir.

Það væri auðvelt að benda á marga aðra ágalla núgildandi fyrirkomulags í
skattamálum sveitarfélaganna og ríkisins og ótvíræða kosti þess skipulags, sem hér
el lagt til að upp verði tekið, en það verður látið bíða og að því vikið í framsöguræðu.


